
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Maqolada soliq tushumlarining yig‘iluvchanlik darajasini baholashda prognoz bajarilishi va mutlaq o‘sishga 
asoslangan amaldagi yondashuvlarning cheklovlari tahlil qilingan. O‘zbekiston Respublikasi Soliq qo‘mitasi hamda Milliy 
statistika qo‘mitasining 2021–2025-yillardagi ma’lumotlari asosida tushumlarning YaIMga nisbati va ta’sirchanlik (buoy-
ancy) koeffitsiyenti hisoblanib, ularning o‘sishi baza va yig‘iluvchanlik effektlariga ajratilgan. Makroiqtisodiy, rejaviy va 
ma’muriy darajalarni qamrab oluvchi uch bosqichli baholash metodologiyasi hamda integral indeks taklif etilgan. Hisob-ki-
toblarga ko‘ra, 2022–2024-yillarda tushumlar o‘sishi soliq bazasi o‘sishidan ortda qolgan, 2025-yilda esa 7,3 trln so‘mlik 
ijobiy yig‘iluvchanlik effekti kuzatilgan.

Kalit so‘zlar: soliq tushumlari, yig‘iluvchanlik darajasi, ta’sirchanlik koeffitsiyenti, baza effekti, prognoz bajarilishi, ixtiyoriy 
to‘lov, soliq qarzdorligi, integral indeks.

Abstract. The article analyzes the limitations of existing approaches to assessing tax revenue collectability that rely on 
forecast fulfillment and absolute revenue growth. Using data from the Tax Committee and the National Statistics Com-
mittee of the Republic of Uzbekistan for 2021–2025, the tax revenue-to-GDP ratio and tax buoyancy coefficient are cal-
culated, and revenue growth is decomposed into base and collectability effects. A three-stage assessment methodology 
covering macroeconomic, planning, and administrative levels, along with an integrated collectability index, is proposed. 
The calculations indicate that tax revenue growth lagged behind tax base growth during 2022–2024, while a positive col-
lectability effect of UZS 7.3 trillion was observed in 2025.

Keywords: tax revenues, tax collectability, tax buoyancy coefficient, base effect, forecast fulfillment, voluntary tax pay-
ment, tax arrears, integrated index.

Аннотация. В статье проанализированы ограничения действующих подходов к оценке уровня собираемости 
налоговых поступлений, основанных на выполнении прогнозных показателей и абсолютном росте поступлений. 
На основе данных Налогового комитета и Национального комитета по статистике Республики Узбекистан за 2021–
2025 годы рассчитаны отношение налоговых поступлений к ВВП и коэффициент налоговой отзывчивости (tax 
buoyancy), а прирост поступлений разделён на эффект налоговой базы и эффект собираемости. Предложены 
трёхуровневая методология оценки, охватывающая макроэкономический, плановый и административный уровни, 
а также интегральный индекс собираемости. Расчёты показали, что в 2022–2024 годах рост налоговых поступлений 
отставал от роста налоговой базы, тогда как в 2025 году наблюдался положительный эффект собираемости в 
размере 7,3 трлн сумов.

Ключевые слова: налоговые поступления, уровень собираемости налогов, коэффициент налоговой отзывчивости, 
эффект налоговой базы, выполнение прогноза, добровольная уплата налогов, налоговая задолженность, 
интегральный индекс.

K I R I S H
Soliqlarning budjetga qay darajada to‘liq va o‘z vaqtida tushishi davlat moliyasining barqarorligini belgilaydi. 

2025-yilda davlat budjeti daromadlari 359,8 trln so‘mni tashkil etgan [24], shundan soliq organlari tomonidan 
247,8 trln so‘m ta’minlangan [19]. Bunda “qancha yig‘ildi” degan savol bilan birga “mavjud soliq bazasidan qanchasi 
yig‘ildi” degan savolga javob berish muhim.

Soliq tushumlarining yig‘iluvchanlik darajasi deganda qonunchilikda belgilangan soliq majburiyatlarining 
budjetga to‘liq va belgilangan muddatlarda tushish darajasi tushuniladi. Amaliyotda bu ko‘rsatkich ko‘pincha 
prognoz bajarilishi va o‘tgan yilga nisbatan o‘sish sur’ati bilan cheklanadi. Masalan, 2025-yil uchun 224 trln so‘mlik 
vazifa [16] 110,6 foizga bajarilgan. Biroq bu o‘lchovlar nominal YaIM o‘sishi va soliq stavkalaridagi o‘zgarishlar 
ta’sirini ajratmaydi, prognozning o‘zi qanchalik asoslanganini ham ko‘rsatmaydi.

Soliq majburiyatlarining ixtiyoriy bajarilish darajasi 2025-yilda 97 foiz [18], 2026-yilning yanvar–sentabr 
oylarida esa 89 foiz deb e’lon qilingan [22]. Bu farq to‘lov intizomi bilan birga o‘lchash davrining bir xil emasligini 
ham aks ettiradi. Ixtiyoriy to‘lov darajasini 2030-yilgacha 98 foizga yetkazish maqsadi [2] baholash metodologiyasini 
yagona tizimga keltirishni talab qiladi.

Tadqiqotning maqsadi yig‘iluvchanlik darajasini makroiqtisodiy, rejaviy va ma’muriy darajalarda kompleks 
baholash metodologiyasini ishlab chiqish va uni 2021–2025-yillar ma’lumotlarida sinovdan o‘tkazishdan iborat.

M A V Z U G A  O I D  A D A B I Y O T L A R  S H A R H I
Soliq yig‘iluvchanligini o‘rganishning nazariy asosi soliq to‘lovchining xatti-harakatini tavakkalchilik 

sharoitidagi qaror sifatida ko‘rib chiqqan M. Allingham va A. Sandmo modeliga borib taqaladi: soliqdan bo‘yin 
tovlash hajmi tekshiruv ehtimoli va jarima miqdoriga bog‘liq [3]. Demak, yig‘iluvchanlik soliq bazasi bilan birga 
nazorat salohiyati bilan ham belgilanadi. V. Tanzi esa tushumlarni yig‘ishdagi kechikish inflyatsiya sharoitida 
ularning real qiymatini kamaytirishini isbotlagan [14], ya’ni baholashda to‘liqlik bilan birga o‘z vaqtidalik mezoni 
ham hisobga olinishi lozim.

Xalqaro tadqiqotlarda yig‘iluvchanlik ko‘pincha “soliq sa’y-harakati” (tax effort), ya’ni haqiqiy tushumlarning 
soliq salohiyatiga nisbati orqali baholanadi. A. Gupta rivojlanayotgan mamlakatlar ma’lumotlari asosida 
tushumlarning tarkibiy omillarini aniqlagan [6], T. Le va hammualliflari soliq salohiyatini stoxastik chegara usulida 
baholagan [10]. R. Bird, J. Martinez-Vazquez va B. Torgler yig‘iluvchanlikka korrupsiya darajasi va hisobdorlik kabi 
institutsional omillar sezilarli ta’sir ko‘rsatishini aniqlagan [5].

Tushumlarning iqtisodiy o‘sishga javobini o‘lchashda V. Belinga va hammualliflari qo‘llagan ta’sirchanlik 
(buoyancy) koeffitsiyenti keng tarqalgan: uzoq muddatda uning birga yaqinligi soliq tizimining barqarorligini 
bildiradi [4]. XVJning RA-GAP metodikasida E. Hutton soliq tafovutini soliq siyosati bilan bog‘liq tafovut va soliq 
majburiyatlarini bajarishdagi tafovutga ajratgan [7]. Bu ajratish stavka yoki imtiyozlar o‘zgarishi natijasidagi 
pasayishni soliq ma’muriyatchiligi bilan bog‘liq omillardan farqlash imkonini beradi.

J. Slemrod ma’muriy ma’lumotlarga asoslangan ko‘rsatkichlarning ahamiyati ortib borayotganini ta’kidlagan 
[13], M. Keen va J. Slemrod ma’muriyatchilik xarajatlari va qo‘shimcha tushum o‘rtasidagi optimal muvozanatni 
asoslagan [8]. E. Kirchlerning “sirpanchiq qiyalik” (slippery slope) konsepsiyasi ixtiyoriy va majburiy to‘lovni alohida 
baholash zarurligini ko‘rsatadi [9]. OECD qiyosiy hisobotlarida esa muddatida to‘lash darajasi va qarzdorlikning 
tushumlarga nisbati asosiy ko‘rsatkichlar sifatida qo‘llaniladi [12].

Rossiya iqtisodiy maktabida yig‘iluvchanlik odatda amalda to‘langan summaning hisoblangan summaga 
nisbati sifatida talqin etiladi, I.A. Mayburov esa ma’muriyatchilik samaradorligini fiskal natija va xarajatlar nisbati 
orqali baholaydi [11]. A.V. Vahobov va A.S. Jo‘rayev soliqlarning fiskal funksiyasini budjet daromadlarini barqaror 
shakllantirish bilan bog‘liq holda yoritgan [15]. Biroq mavjud ishlarda makroiqtisodiy baza, prognozlash sifati 
va ma’muriy ko‘rsatkichlarni bir tizimda birlashtiruvchi, O‘zbekistonning rasmiy statistikasiga moslashtirilgan 
baholash metodologiyasi yetarlicha ishlab chiqilmagan. Ushbu bo‘shliq tadqiqotning ilmiy muammosini tashkil 
etadi.

T A D Q I Q O T  M E T O D O L O G I YA S I
Tadqiqotda 2021–2025-yillar uchun Soliq qo‘mitasining tushumlar, prognozlar, ixtiyoriy to‘lov va qarzdorlik 

bo‘yicha rasmiy ma’lumotlari hamda Milliy statistika qo‘mitasining qayta hisoblangan YaIM qatori qo‘llanildi [16–
23; 25; 26]. 2021-yil tushumi 2022-yil tushumi (148,4 trln so‘m) va undagi o‘sish (20,4 trln so‘m) asosida 128,0 
trln so‘m deb aniqlandi [26]. Qiyosiy va koeffitsiyentli tahlil, dekompozitsiya hamda integral indeks usullaridan 
foydalanildi; hisob-kitoblar MS Excel’da bajarildi.

Taklif etilayotgan metodologiya uch darajadan iborat. Birinchi bosqichda, ya’ni makroiqtisodiy darajada soliq 
tushumlarining soliq bazasi bilan mutanosibligi baholanadi. Buning uchun soliq tushumlarining YaIMdagi ulushi 
(1) va ta’sirchanlik koeffitsiyenti (2) hisoblanadi:

dₜ = Tₜ / Yₜ × 100;     (1)
βₜ = (Tₜ / Tₜ₋₁ − 1) / (Yₜ / Yₜ₋₁ − 1),     (2)
bu yerda Tₜ – soliq tushumlari; Yₜ – joriy narxlardagi YaIM. Tushumlar o‘sishi baza effekti va qoldiq – 

yig‘iluvchanlik effektiga ajratiladi (3). Qoldiqqa soliq siyosati o‘zgarishlari ham ta’sir qiladi, shu sababli u stavkalar 
o‘zgargan yillarda alohida izohlanadi.

ΔTₜ = Tₜ₋₁ × (Yₜ / Yₜ₋₁ − 1) + Rₜ.     (3)
Shundan kelib chiqib, haqiqiy tushumning bazaga mutanosib kutilgan tushumga nisbati – bazaviy 

yig‘iluvchanlik koeffitsiyenti (BYK) taklif etiladi (4). BYK > 1 tushumlar bazadan tezroq o‘sganini bildiradi:
BYKₜ = Tₜ / [Tₜ₋₁ × (Yₜ / Yₜ₋₁)].     (4)

Rejaviy darajada prognoz bajarilish koeffitsiyenti (PBK) va prognozning bazaviy ekvivalenti (PBE) qo‘llaniladi; 
PBE < 1 prognozning o‘zi baza o‘sishidan past belgilanganini bildiradi. Ma’muriy darajada ixtiyoriy to‘lov darajasi 
(IXT) va qarzdorlik qamrovi koeffitsiyenti (QQK) baholanadi. Yakunida integral yig‘iluvchanlik indeksi (IYI) 
hisoblanadi:

IYIₜ = Σ wᵢ × min(1; Kᵢ),  Σ wᵢ = 1.     (5)
Qiymatni bir bilan cheklash bir komponentning yuqori ko‘rsatkichi boshqa komponentlarning past qiymatlarini 

qoplamasligi uchun qo‘llanildi; vaznlar teng (0,25) olindi. Ko‘rsatkichlar tizimi 1-jadvalda keltirilgan.

1-jadval
Soliq tushumlarining yig‘iluvchanlik darajasini baholash ko‘rsatkichlari tizimi

Daraja Ko‘rsatkich Hisoblash tartibi Iqtisodiy mazmuni

Makroiqtisodiy Soliq tushumlari / YaIM (d) T / Y × 100 Iqtisodiyotdan soliq orqali 
olinadigan ulush

Ta’sirchanlik koeffitsiyenti (β) %ΔT / %ΔY Tushumlarning baza o‘sishiga 
javobi

Bazaviy yig‘iluvchanlik 
koeffitsiyenti (BYK) T / [Tₜ₋₁ × Yₜ/Yₜ₋₁] Bazaga mutanosib kutilgan 

tushumning bajarilishi

Rejaviy Prognoz bajarilish koeffitsiyenti 
(PBK) T / Tᴾ Tasdiqlangan vazifaning bajarilishi

Prognozning bazaviy ekvivalenti 
(PBE) Tᴾ / [Tₜ₋₁ × Yₜ/Yₜ₋₁] Prognozning soliq bazasiga mosligi

Ma’muriy Ixtiyoriy to‘lov darajasi (IXT) Ixtiyoriy to‘langan / jami 
majburiyat To‘lov intizomi

Qarzdorlik qamrovi koeffitsiyenti 
(QQK) 1 − Q / Tₜ₋₁ Tushumning qarzdorlikdan holi 

qismi

Integral Integral yig‘iluvchanlik indeksi 
(IYI) Σ wᵢ × min(1; Kᵢ) Umumlashgan baho

Manba: muallif ishlanmasi.

T A H L I L  V A  N A T I J A L A R
Taklif etilgan ko‘rsatkichlarning 2021–2025-yillar ma’lumotlari asosida hisoblangan qiymatlari 2-jadvalda 

keltirilgan.

2-jadval
Soliq tushumlarining yig‘iluvchanlik darajasi ko‘rsatkichlari, 2021–2025-yillar

Ko‘rsatkich 2021 2022 2023 2024 2025
Soliq tushumlari, trln so‘m 128,0 148,4 165,9 199,6 247,8

YaIM, trln so‘m 861,2 1 041,9 1 261,8 1 535,4 1 849,7
Soliq tushumlari / YaIM, % 14,9 14,2 13,1 13,0 13,4

Tushumlar o‘sishi, % – 15,9 11,8 20,3 24,1
Nominal YaIM o‘sishi, % – 21,0 21,1 21,7 20,5

Ta’sirchanlik koeffitsiyenti (β) – 0,760 0,559 0,937 1,180
Baza effekti, trln so‘m – 26,9 31,3 36,0 40,9

Yig‘iluvchanlik effekti (R), trln so‘m – −6,5 −13,8 −2,3 +7,3
BYK – 0,958 0,923 0,989 1,031

Prognoz, trln so‘m – – – 196,5 224,0
PBK – – – 1,016 1,106
PBE – – – 0,973 0,932

Manba: Soliq qo‘mitasi [16; 17; 19; 25; 26] va Milliy statistika qo‘mitasi [20] ma’lumotlari asosida muallif hisob-
kitoblari.

Tahlil davrida soliq tushumlari 1,94 barobar, nominal YaIM esa 2,15 barobar oshgan. Natijada tushumlarning 
YaIMdagi ulushi 2021-yildagi 14,9 foizdan 2024-yilda 13,0 foizgacha pasayib, 2025-yilda 13,4 foizgacha tiklangan 
(1-rasm).

1-rasm. Soliq tushumlari va ularning YaIMdagi ulushi, 2021–2025-yillar
Manba: Soliq qo‘mitasi va Milliy statistika qo‘mitasi ma’lumotlari asosida tuzilgan.

Ta’sirchanlik koeffitsiyenti 2022–2024-yillarda birdan past bo‘lgan (0,760; 0,559; 0,937). Eng past qiymat 
2023-yilga to‘g‘ri keladi: shu yildan QQS stavkasi 15 foizdan 12 foizga pasaytirilgan [21]. Soliq siyosati va soliq 
ma’muriyatchiligi ta’siri ajratilmasa, bunday yildagi past natija soliq organlari faoliyati bilan bevosita bog‘liq deb 
biryoqlama talqin qilinishi mumkin. 2025-yilda koeffitsiyent 1,180 ga yetib, tushumlar YaIMdan tezroq o‘sgan.

Dekompozitsiya natijalariga ko‘ra (2-rasm), 2022–2025-yillarda tushumlarning jami o‘sishi (119,8 trln so‘m) 
baza effekti (135,0 trln so‘m) va manfiy yig‘iluvchanlik effektidan (−15,2 trln so‘m) tashkil topgan. Boshqacha 
aytganda, agar soliq tushumlari butun davr mobaynida nominal YaIM bilan bir xil sur’atda o‘sganida, ya’ni 
2021-yildagi 14,9 foizlik ulush saqlanganida, 2025-yilda ular 274,9 trln so‘mni tashkil etgan bo‘lar edi. Bu haqiqiy 
ko‘rsatkichdan 27,1 trln so‘mga ko‘p. Ijobiy yig‘iluvchanlik effekti faqat 2025-yilda (+7,3 trln so‘m) qayd etilgan.

2-rasm. Soliq tushumlari o‘sishining baza effekti va yig‘iluvchanlik effektiga dekompozitsiyasi
Manba: muallif hisob-kitoblari.

PBK 2024-yilda 1,016, 2025-yilda 1,106 ni tashkil etgan; 2025-yilning I choragida ham 45,5 trln so‘mlik vazifa 
o‘rniga 48,2 trln so‘m tushum ta’minlangan [17]. Biroq PBE 2024-yilda 0,973, 2025-yilda 0,932 bo‘lgan: 224 trln 
so‘mlik vazifa 12,2 foizlik o‘sishni nazarda tutgan, nominal YaIM esa 20,5 foizga o‘sgan. Demak, PBKning yuqori 
qiymati qisman prognozning bazadan past belgilangani bilan izohlanadi va yig‘iluvchanlikni yakka o‘zi to‘liq aks 
ettirmaydi.

Ixtiyoriy to‘lov darajasi 2025-yilda 97 foiz, yirik soliq to‘lovchilar bo‘yicha 98 foiz bo‘lgan [18]. 2026-yilning 
yanvar–sentabr oylarida o‘rtacha 89 foiz, suv solig‘i bo‘yicha 60 foiz, yer solig‘i bo‘yicha 86 foiz, mol-mulk solig‘i 
bo‘yicha 88 foiz qayd etilgan [22]. Jismoniy shaxslarning mol-mulk va yer soliqlari uchun 15-aprel va 15-oktabr 
to‘lov muddatlari belgilanganligi sababli oraliq ko‘rsatkich yillik yakuniy ko‘rsatkich bilan bevosita taqqoslanmaydi. 

Faol soliq qarzdorligi 2025-yil aprel holatiga 8,5 trln so‘m [23] yoki 2024-yil tushumlarining 4,3 foizi (QQK = 0,957) 
bo‘lgan.

Integral yig‘iluvchanlik indeksining 2025-yil uchun hisoblangan qiymati 3-jadvalda keltirilgan.

3-jadval
Integral yig‘iluvchanlik indeksining hisob-kitobi, 2025-yil

Komponent Hisob asosi Qiymat Me’yorlangan qiymat Vazn

BYK 247,8 / (199,6 × 1849,7 / 1535,4) 1,031 1,000 0,25

PBK 247,8 / 224,0 1,106 1,000 0,25

IXT Ixtiyoriy to‘lov darajasi 0,970 0,970 0,25

QQK 1 − 8,5 / 199,6 0,957 0,957 0,25

IYI Σ wᵢ × min(1; Kᵢ) – 0,982 1,00
Manba: muallif hisob-kitoblari.

Indeks qiymati (0,982) 2025-yilda yig‘iluvchanlik darajasi yuqori bo‘lganini ko‘rsatadi; uning birdan past 
bo‘lishiga ixtiyoriy to‘lov darajasining to‘liq emasligi va soliq qarzdorligi ta’sir ko‘rsatgan. IXT o‘rniga 2026-yilning 
to‘qqiz oyidagi qiymat (0,89) qo‘yilsa, indeks 0,962 gacha pasayadi. Bu IXTni yagona hisob davri asosida e’lon qilish 
zarurligini ko‘rsatadi.

X U L O S A  V A  T A K L I F L A R
Tadqiqot yig‘iluvchanlikni faqat prognoz bajarilishi va nominal o‘sish orqali baholash yetarli emasligini 

ko‘rsatdi: prognoz ortig‘i bilan bajarilgan bo‘lsa-da, 2022–2024-yillarda tushumlar soliq bazasi o‘sishidan ortda 
qolgan, 2022–2025-yillarda yig‘iluvchanlik effektining yig‘indisi esa −15,2 trln so‘mni tashkil etgan. Taklif etilgan 
uch darajali metodologiya bu tafovutni aniqlash, soliq siyosati ta’sirini soliq ma’muriyatchiligi natijalaridan ajratish 
va prognoz sifatini baholash imkonini beradi. Shu asosda quyidagilar taklif etiladi:
•	 birinchidan, soliq organlarining rasmiy hisobotlarida prognoz bajarilish koeffitsiyenti bilan birga bazaviy 

yig‘iluvchanlik koeffitsiyentini (BYK) ham e’lon qilish. Bu tushumlar o‘sishini nominal YaIM o‘sishi bilan sol-
ishtirish imkonini beradi;

•	 ikkinchidan, soliq tushumlari prognozini belgilashda prognozning bazaviy ekvivalenti (PBE) kamida birga 
teng bo‘lishini ta’minlash, undan pastga og‘ish faqat soliq stavkalari va imtiyozlar o‘zgarishining hisob-kitob 
qilingan ta’siri bilan asoslantirilishi lozim;

•	 uchinchidan, ixtiyoriy to‘lov darajasini ikki shaklda – belgilangan muddatdagi (IXTₘ) va yil yakunidagi (IXTᵧ) 
ko‘rsatkichlar sifatida e’lon qilish, mol-mulk, yer va suv soliqlari bo‘yicha esa to‘lov muddatlariga bog‘langan 
hisob davrini qo‘llash;

•	 to‘rtinchidan, soliq qarzdorligini soliq turlari va hududlar kesimida har oy tushumlarga nisbatan (QQK) e’lon 
qilish hamda integral yig‘iluvchanlik indeksini hududiy soliq organlari faoliyatini baholashning asosiy samara-
dorlik ko‘rsatkichlari (KPI) tizimiga kiritish.

